
[bookmark: _GoBack]Crocus alatavicus – Орта Азияның Жоңғар Алатауы және Тянь-Шань тауларының солтүстік және батыс белдеулерінде өсетін ерте көктемгі эфемероидты эндемик түр. Адамның шаруашылық әрекеттерінің нәтижесінде түрдің табиғи популяциясының саны күрт төмендеп, ҚР Үкімет Қаулысымен «Сирек және жойылып кету қаупіндегі өсімдік түрлері тізіміне» енгізілген. Табиғи популяция санының аздығы, биологиялық ерекшеліктері, дақыл жағдайына енгізу қиыншылықтары аталған түрді көбейту және сақтаудың баламалы тәсілдерін жасаудың қажеттіліктерін көрсетеді. Жұмыстың мақсаты in vitro ұлпа дақылдары негізінде алатау бәйшешегінің микропиязтүйнектерін алу тәсілдерін оңтайландыру болып табылады. 
In vitro өсіру үшін бастапқы материал ретінде вегетативті және генеративті мүшелері қалыптасқан және тыныштық күйге өтуге дейінгі кезеңдегі төбе және қолтық бүршікті жас пиязтүйнектер қолданылды. Залалсыздандыру жұмыстары жалпы қабылданған әдістер бойынша жасалды. Асептикалық жағдайда әр пиязтүйнек 4-5 сегментке бөлініп, алдымен қолтық бүршіктерінің өсуін ынталандыру үшін 2,0 мг/л бензиламинопурин (БАП) және 0,5 мг/л нафтилсірке қышқылы (НСҚ) қосылған МС ортасына отырғызылды; жеке микрокөбейту үшін 6,0 мг/л БАП; микропиязтүйнектердің қалыптасуы және жетілуі үшін 60 г/л сахароза, 2 мг/л БАП және 250 мг/л хлорхолинхлорид қосылған МС ортасына көшірілді. Дақыл 16 сағаттық фотопериод, 60% ылғалдылық, 22-240 С температура жағдайында  жарық бөлмеге қойылып, әр апта сайын экспаланттардың өсу-дамуы бақыланды. 
	Қолтық бүршіктердің өсуін ынталандыру арқылы өркендердің тікелей пайда болуымен регенерация процестері жүреді. Көбею тиімділігінің артуы қоректік ортаның өсуді реттегіштерінің әсерімен өркен негізінде жанама бүршіктердің қалыптасуымен болады. Біріншілік экспланттарды енгізуден бастап пиязтүйнектерді алуға дейін жалпы өсіру ұзақтығы шілде-ақпан айлары арасында 6-8 айды құрайды. Осы тәсілді пайдалану арқылы микропиязтүйнектердің шығымы – біріншілік эксплантқа 10 дана немесе бастапқы аналық пиязтүйнекке 30-40 дана. Табиғи жағдайда бәйшешектер вегетативті көбейеді, вегетация соңында әрбір өсімдік 1-4 жаңа пиязтүйнек түзеді. Осыған байланысты бәйшешектің сирек кездесетін түрінің in vitro жағдайында пиязтүйнек түріндегі патогенді инфекциялардан таза бастапқы отырғызу материалын алу мен in vitro көбейту және сақтау тиімділігі айқындалады. Аталған тәсілді қолдану C. alatavicus эндемик түрінің табиғи популяциясын қалпына келтіруге және Қазақстан флорасының бәйшешектерінің генетикалық ресурсын ғылыми-практикалық мақсатта ұтымды қолдануға мүмкіндік береді. 

